KM 9/03 Generalforsamlingane til Konferansen av europeiske kyrkjer (KEK) og Det lutherske verdsforbundet (LVF). Rapportar og utfordringar
Kyrkjemøtet sitt vedtak

1. Kyrkjemøtet vil at Den norske kyrkja skal delta aktivt i det vidare arbeidet i KEK for å gjere organisasjonen til eit felles instrument for kyrkjene i Europa. Det gjeld å yte menneskelege og økonomiske ressursar for å delta i utviklinga av KEK som ein effektiv og slagkraftig organisasjon. Det bør leggjast særleg vekt på å delta i arbeid med aktuelle sosialetiske spørsmål og teologiske utfordringar i dagens Europa. 

2. Kyrkjemøtet merkar seg namneendringa i LVF til ”The Lutheran World Federation. A Communion of Churches”. Det nye tillegget med nøkkelordet ”Communion” gjer tydeleg at dette er eit forpliktande kyrkjefellesskap. Kyrkjemøtet er glad for at Den norske kyrkja høyrer til i eit slikt fellesskap. LVF gir oss mange kontaktar med lutherske kyrkjer verda over, også gjennom samarbeid med Kirkens Nødhjelp og misjonsorganisasjonane. LVF er eit kyrkjefellesskap som er ein vesentleg del av den vidare økumeniske rørsla.

3. Det var viktig at generalforsamlinga for KEK fann stad i Sápmi (Sameland). Kyrkjemøtet er glad for at urfolkspørsmål vart sette på dagsorden både der og i generalforsamlinga for LVF. Gjennom generalforsamlingane vart det tydeleg at urfolks spiritualitet og erfaring er ein verdifull ressurs for kyrkjene. Dei urfolkspørsmåla som vart drøfta i dei to generalforsamlingane, mellom anna retten til land og vatn, må følgjast opp også i vår eiga kyrkje. Det er viktig at samisk kyrkjeliv er synleg på alle plan i kyrkja.

4. Kyrkjemøtet vil understreke at felleserklæringa Charta Oecumenica, som er resultat av eit nært samarbeid mellom KEK og Den romersk-katolske kyrkja, har stor verdi for det økumeniske arbeidet i Europa. Det viser konkret kva utfordringar vi står overfor og kva kyrkjene må forplikte seg på. Erklæringa bør brukast meir i økumenisk samarbeid lokalt i Noreg, også saman med dokumentet ”Takt og tone i Norges kristne råds arbeid”.

5. Kyrkjemøtet bed om at det vert lagt vekt på korleis arbeidet i dei økumeniske organisasjonane kan fremje kristen einskap og samling om eit felles nattverdbord. Det er eit sår i den verdsvide kyrkja – og det er til skade for vårt vitnemål – at vi ikkje kan samlast om Herrens bord.

6. Ordet ”healing” (lækjedom) var viktig i temaformuleringane for begge  generalforsamlingane. Kyrkjemøtet finn at temaet ”healing” har stor verdi som tolkingsnøkkel til å forstå korleis Den norske kyrkja kan vere ei tenande kyrkje lokalt, nasjonalt og internasjonalt. Det inspirerer og vekkjer ettertanke, det gjer det diakonale oppdraget mangfaldig og konkret, og det opnar perspektiv på kva som treng å verte heila og lækt, ikkje minst i vårt eige samfunn og vår eiga kyrkje. Den norske kyrkja må ha dette perspektivet med i sitt vidare arbeid med overordna målsetjingar og prioriteringar.

7. Kyrkjemøtet oppfordrar dei sentralkyrkjelege råda til å leggje til rette for eit aktivt arbeid med europaspørsmål i Den norske kyrkja. Verdigrunnlaget for EU er eitt av dei viktige spørsmåla som det må arbeidast med. Dette må ein sjå i samanhang med andre verdispørsmål som sosialetikk, migrasjon og miljø, som er aktuelle over heile Europa. 

8. Situasjonen mellom Israel og Palestina vart drøfta på generalforsamlingane for både LVF og KEK. Både i det jødiske og det palestinske folket har konflikten skapt store sår, seinast ved bygginga av ein mur mellom folka, og situasjonen ropar på lækjedom for begge folka. Kyrkjemøtet bed Mellomkyrkjeleg råd følgje opp det kyrkjelege engasjementet for fred og forsoning i området i nært samarbeid med Den evangelisk lutherske kyrkja i Jordan og aktuelle økumeniske organisasjonar. 

9. Kyrkjemøtet vil understreke at eit internasjonalt, økumenisk samarbeid er grunnleggjande og ein styrke for vårt vitnemål i verda og for arbeidet med viktige diakonale utfordringar som til dømes miljøspørsmål, rettferd for Romanifolket, kampen mot hiv/aids og arbeidet mot fattigdom og for fred og rettferd. Kyrkjemøtet vil leggje vekt på at alle organ i Den norske kyrkja legg vinn på å følgje opp dei økumeniske og internasjonale sidene av desse sakene. Arbeidet med slike spørsmål må skje i nær kontakt med dei økumeniske organisasjonane Den norske kyrkja er medlem av både nasjonalt og internasjonalt.

